
లకు నిరంకుశమగు మదన బాణమువలె నొప్పుచుండెను. ఆ యువతి సుందర రూపము చేతనే కాక ధనుర్విద్యా పాటవము చే గూడఁ "బెక్కండ్ర రాజవీరుల హృదయములను లోఁగొనెను, ఆకన్యను బెండ్లియాడి జన్మసాఫల్యము గావించుకొన రాజ కుమారులు పెక్కురు ప్రయత్నించు చుండిరి.

మూఁ డ వ ప్ర క ర ణ ము

చిత్ర కారయువతి

శిల్పములకు మన హిందూ దేశము ప్రసిద్ధిగాంచినది. చెక్కడఁపుఁబనియందును, జిత్ర లేఖనమందును మన దేశము వారి కలవడిన నేర్పు వేఱొకరి కలవడ లేదు. శిలామయము లగు ద్వారబంధములందును, దేవాలయపు గోడలయందును, గోపురములందును, స్తంభములందును మన పూర్వులు చూపిన శిల్పచాతుర్య మిప్పటికిని చూపఱ క త్యాశ్చర్యమును, మహా నందమును. గల్గించుచున్నది. ఇందులకు దివ్య క్షేత్రము లే దృష్టాంతములు. సోమనాథుని దేవాలయము, సింహాచలము, విశ్వనాథ క్షేత్రము, మధుర మొదలగు పుణ్య క్షేత్రములను జూచిన వారికి మన పూర్వులశిల్పచాతుర్యము తెలియక పోదు. చెక్కడఁపుఁ బనియం దెంత నేర్పు గలదొ, చిత్రరచన సయందుఁగూడ మనవారి కంత నేర్పుం డెడిది. ఈ విషయమై

